
Уҡыусыларҙың фәнни-ғәмәли конференцияһы
“Шәжәрә: ырыу тарихы, халыҡ тарихы”
(Мөсәллиә Ғәли ҡыҙы Хәйруллинаның шәжәрәһе)
Эштең маҡсаты: Мөсәллиә Ғәли ҡыҙы Хәйруллинаның һәм Хәбибә өләсәйемдең шәжәрәһен өйрәнеү, тәрәнәйтеү, тулыландырыу.

Теманың актуаллеге. Күренекле ғалимә Мөсәллиә Ғәли ҡыҙы Хәйруллинаның дөрөҫ, тулы шәжәрәһен булдырыу. 

Эштең практик әһәмиәте. Хеҙмәттә тупланған материал киләсәктә ғалимәнең тормош юлы, шәжәрәһе менән ҡыҙыҡһыныусылар өсөн ярҙамсы булып хеҙмәт итер. 

Эштең предметы.  Мөсәллиә Ғәли ҡыҙы Хәйруллинаның нәҫел быуындарын барлау, тормош юлын өйрәнеү.
Эштең объекты. Мөсәллиә Ғәли ҡыҙы Хәйруллинаның шәжәрәһе. 
Эштең структураһы. Фәнни-ғәмәли эш инеш һәм төп өлөш, һығымтанан, ҡулланылған әҙәбиәт исемлеге һәм ҡушымтанан тора.

Эштә хеҙмәттең маҡсаты, актуаллеге, практик әһәмиәте, структураһы билдәләнә, диалекттар тураһында дөйөм төшөнсә бирелә. 

Инеш өлөштә башҡарылған бөтә эш асыҡлана.

Төп өлөштә Мөсәллиә Ғәли ҡыҙы Хәйруллинаның, Хәбибә өләсәйемдең нәҫел быуындарын барлау, шәжәрәһен төҙөү, тәрәнәйтеү, тулыландырыу яҡтыртыла, тормош юлын өйрәнеү ҙә ҙур урынды алып тора.
Һығымта өлөшөндә хеҙмәттең йомғаҡтары яһала.

Ҡулланылған әҙәбиәт исемлеге.

Йөкмәтке

1. Инеш.
2. Төп өлөш.   Мөсәллиә Ғәли ҡыҙы Хәйруллинаның, Хәбибә өләсәйемдең шәжәрәһе, тормош юлдары.
3. Һығымта.
4. Ҡушымта.

5. Ҡулланылған әҙәбиәт исемлеге.
1. ИНЕШ.
Шәжәрә… Ябай ғына бер һүҙ һымаҡ. Ә уның аҫылына төшһәң, ни ҡәҙәр мөғжизә. Бөтә халыҡ та үҙ шәжәрәһен өйрәнә. Ҡытайлыларҙың  30 быуынға тиклем нәҫелен белеүе бидәле. Педагогия фәндәре докторы, рус һәм башҡорт телдәре белгесе, “Башҡортостан республикаһының, РСФСР-ҙың атҡаҙанған фән эшмәкәре” Мөсәллиә апай Хәйруллина ла ҡытайлыларҙан ҡалышмаған икән. Ул да үҙенең 20 быуынын белгән. Хатта Баҡалы ауылы тарихын яҙырға теләге булған, ләкин өлгөрмәгән. 
Мин уның шәжәрәһен тулыландырырға, тәрәнәйтергә булдым. 
Бының өсөн үҙ алдыма түбәндәге маҡсаттарҙы ҡуйҙым: 

· М.Хәйруллинаның иҫән булған туғандарынан мәғлүмәт туплау,

·  фотоһүрәттәр барлау, 

· үҙенең ҡулъяҙмаларын өйрәнеү,

· йыйылған мәғлүмәттәрҙе тәртипкә һалыу, 

· шәжәрәһен төҙөү, тулыландырыу,

· ундағы факттарҙы документтар менән дәлилләү.

Кәшкәләү мәктәбе музейында һаҡланған шәжәрәһен алдым, ләкин, тикшерә торғас, ундағы мәғлүмәттәрҙең дә хаталы икәненә төшөндөм. Ҡайҙан белә икән был тиһегеҙме? Өләсәйемдә- әсәһе үлер адынан әйтеп яҙҙырған шәжәрә бар. Өләсәйемдең әсәһе Хәбибә Баҡалы ауылынан, Мөсәллиә апай менән өс туғандар улар.  Ошо шәжәрәләрҙәге айырмалыҡтарҙы асыҡлар өсөн, ҡараңғы ямғырлы көн булыуына ҡарамаҫтан әсәйем, өләсәйем менән Мөсәллиә Ғәли ҡыҙының тыуған ауылы- Баҡалыға юлландыҡ. Йәйгелеккә Мөсәллиә апайҙың һеңлеһенең ҡыҙы Флүзә апай ҡайта төп йортҡа. 

Өләсәйем менән  Флүзә апай туйғансы һөйләштеләр, ә минең өсөн күп нимәләр асыҡланды. Ғалимә апайҙың ҡулъяҙмаларын, үҙ ҡулы менән төҙөгән шәжәрәһен өйрәндек, көндәлектәре менән таныштыҡ, ҡөрьән биттәрен ҡараныҡ, Хәбибә өләсәйемдән ҡалған документтарҙы ла тупланыҡ. Борайҙа архивта “Похозяйственная книгаларҙы” , уның электрон варианттарын да өйрәндек. Бик бай материал тупланды.
2.ТӨП ӨЛӨШ.
Мөсәллиә апай-20-се быуын вәкиле. 
Ун етенсе быуат урталарында беҙҙең яҡтарға ете ғаилә килеп урынлаша. Шуларҙың береһе, күрәһең, Баҡалы ауылына нигеҙ һала. Рабиғ-беренсе быуын, икенсе быуын-Мөхәммәт ЭМПН хан, өсөнсөһө- Хындан бей, дүртенсеһе-Ушин, бишенсеһе- Майҡы бей, алтынсы быуын- ул Илбәк, етенсеһе-Әлсаҡ, һигеҙенсе быуын-Үлкиҫәк, туғыҙынсы быуын вәкиле- Сиби бей, унынсы-Болғайыр, ун бересеһе-Сысҡан бей, ун ике-Аҡбирҙе, ун өс-Ҡалмыҡ, ун дүрт-Шәкирә, ун биш-Ҡарабай, ун алты-Аҙнағол (1762 йылғы), ун ете-Хәбибулла (1793йылғы), ун һигеҙенсе, беҙ белгән быуын-Әһлиулла. Бөтә ошо быуын вәкилдәре лә беҙҙең өсөн уртаҡ. Әһлиулла бабай Баҡалыла күренекле кеше булған. Үҙе мулла, етмәһә тирмәне лә булған. Бөтә тирә-яҡтан йөрөгәндәр ошо тирмәнгә, Әдулла тирмәне тип йөрткәндәр. Әһлиулланың ете улы булған (ун туғыҙынсы быуын вәкилдәре): Ғарифулла, Хәмиҙулла, Ниғмәтулла, Лотфулла, Шәйҙулла һәм өләсәйем нәҫеленә нигеҙ һалыусы Рәхмәтулла мулла бабай. Ниғмәтулла улы - Мөсәллиә апайҙың атаһы Хәйрулла бабай (20-се быуын). 
“Олатайым Рәхмәтулла бик бай кеше ине. Уның ике ҡатлы таш йорто: аҫтында кибет, өҫтөндә йәшәү урыны, тирмәне лә бар ине”,- тип һөйләй ине өләсәйем Хәбибә. Рәхмәтулла Әһлиулланың төпсөгө булып, уның бөтә байлығы уға күстеме икән, тип тә уйлайбыҙ. Хәйбә өләсәйем атаһы Әүхәт (егерменсе быуын) һәм бөтә ғаиләһе менән ошо Рәхмәтулла бай йортонда торғандар. Ул Рәхмәтулла мулла менән Зөһрә өләсәһенең ҡунаҡ йортонда йәшәүҙәрен хәтерләй. Бер-береһенә ҡарата тәрән мөхәббәт тойғоһо менән йәшәүҙәрен һөйләп, бер ваҡиғаны хәтеренә төшөрҙө. Рәхмәтулла бабай Хажға тип юлға сыҡҡас, тормош иптәше Зөһрәнең ауырып киткәнен ишетеп, кире әйләнеп ҡайтҡан. Һөйөклө Зөһрәһенә сауҙа эше менән йөрөгән еренән “кершән” (крем) алып ҡайтыуын белә. Олатай кеше ейәне Хәбибәгә кибетенән оҡшаған әйберҙәрҙе лә алып бирер булған.   
Хәбибә өләсәйем менән Мөсәллиә апайҙың шәжәрәһе генә уртаҡ түгел, ә бай тоҡомдары булараҡ күргән михнәттәре лә берләштерә. Хәбибә өләсәйемде Хамажар менән Мәғруф тигән кешеләр ошағы арҡаһында ғаиләһе менән һөргөнгә ҡыуғандар 1932 йылда.

Бөтә әйберҙәрен алып, өйҙәренән ҡыуып сығарып, һыуыҡ, ҡараңғы тайга эсенә илтеп ташлағандар 4-се класты бөткән өләсәйемде. “Һәр бер ғаилә үҙенә “землянка” соҡоно, сөнки һалҡын ҡыш яҡынлай ине. Ошонда ҡышлап сыҡҡас, бер йәй эсендә ауыл ҡалҡып сыҡты. Бөтәһе лә уңған, тырыш кешеләр. Әле генә бер йортто һалып ҡуялар ҙа, ялт итеп икенсеһенә тотона”, -тип һөйләгән Хәбибә өләсәйем минең әсәйемә. Ауылда беренсе пионерка булған өләсәйем тайгала ла төшөп ҡалмаған. 4-се класты рус мәктәбендә тамамлағас, “табельщик” булып эшкә алғандар, кем күпме ер һөргән шуны теркәп барған. 7-се класты бөткәс, “садик” заведующие, һуңынан ауылда кибеттә һатыусы итеп билдәләгәндәр. Фронтҡа оҙатыр өсөн халыҡтан кипкән бәрәңге, һуған ҡыяғы йыйған ул, етмәһә “агент” булараҡ йон, тире, бер үк ваҡытта ашлыҡ та ҡабул итеп торған. Әҙрәктән   егерме биш километр йыраҡлыҡтағы “Красная горка” центрмагына эшкә күсергәндәр. Һигеҙ урынға кибеткә тауар оҙатҡан ул, ә тауарҙың үҙен Объ ҡушылдығы Сулым йылғаһынан пароходтан барып алыр булғандар. Бында биш йыл эшләгәс, алдынғы комсомолка булғаны, яҡшы хеҙмәте өсөн, ҡайтырға рөхсәт ҡәғәҙе “пропуск” биргәндәр уға. Бөтә бала сағы, йәшлеге себерҙә үткән өләсәйемде үлем түшәгендә ятҡан әсәһе Вәсилә: “Тыуған яғыңа ҡайт, һөйләшер булһа ла кешең булыр”, -тип ҡайтарып ебәрә. Һуғышҡа киткән егете лә, дуҫ ҡыҙҙары ла, егеттәр менән кистәрен усаҡта ҡыҙҙырып ашаған кедр сәтләүеге лә, Объ йылғаһының балыҡтары ла- бөтәһе-бөтәһе лә тороп ҡала. Ә был пропускты ул ғүмере буйына һаҡлаған.

Яңы урында -яңы тормош. Баҡалыла уны көтөп тороусы кеше булмай, шуға ул дүрт айлыҡ тракторсылар курсында уҡып ҡайтып, эшкә башлай. Тап ошо мәлдә һуғыштан ҡайтҡан егете эргәһенә килергә тип рөхсәт һорап хат яҙа.   Өләсәйем ризалығын бирмәгән. Ни эшләп улай иттең тигәс, “Заправкала эшләй инем, кейемем дә насар, оялдым”, -тине күңелһеҙ генә.
Баҡалы, Ишмәмәмәт, Кәшкәләү тракторсыларының һөргән ерҙәрен үлсәп, биш көн һайын Борайға отчет менән бара. Ошонда ер үлсәп йөрөгән ерендә себерҙә тороп ҡалған һөйөклөһөнә оҡшаған егетте –Хәмитте осрата ла инде. Кәшкәләү ауылына кейәүгә сыҡҡан шулай итеп. 

Ҡайҙа ғына эшләмәгән минең Хәбибә өләсәйем: кибеттә һатыусы, сельсоветта сәркәтип, помбригадир, ... Артынан йөрөп, Кәшкәләү ауылында тегеү кустары асып ебәрә. Өйөндә лә тегеү машинаһы тик тормай уның. Күлдәктәр, тундар, пальтолар- бөтәһен дә тегә белгән ул. Һуңынан ауылда икмәк бешереү цехы асыуҙы ышанып тапшыралар уға. Бының өсөн тағы ла Борайҙа уҡып ҡайта.   Балалары күбәйгәс, мәктәптә бешексе булып эшкә керә һәм бынан хаҡлы ялға сыға. Мәктәпте тамамлап сыҡҡас та әле уҡыусылары уны таный Хәйбә апай тип, туҡтап, һөйләшеп, кәрәк булһа машина менән кәрәк еренә илтеп йөрөйҙәр уны.  
Үҙенең хистәрен шиғыр юлдарында ла сағылдырған Хәбибә өләсәйем. Миҫал итеп әсәйемдең бер туғаны Фларис ағайым армия хеҙмәтенә киткәндә уға бағышлап яҙған шиғыр    юлдарын килтерәм:  
Айҙар үткән, йылдар үткән,

Һиҙмәгәнбеҙ беребеҙ ҙә

Ваҡыт етеп өлгөргән икән

Армияға китә улыбыҙ ҙа.

Күҙ алдарында торор инде

Һинең ҡара ҡашҡайҙарың. 

Иҫән йөрөп, һауҙар ҡайтһын 
Һинең ғәзиз башҡайҙарың.

Мөсәллиә апайҙар ғаиләһе лә ошо уҡ битәрләүҙәргә дусар булған 1934 йылда. Хәйрулла бабайҙы ҡулға алырға килгәндә, ул биҙгәк сире менән ауырыған була. Был барыбер оҙаҡламай үҙе үлә тип, ҡалдырып китәләр уны. “Бер йыл буйы мейес башында ятты, әммә терелде,”- тип һөйләне Флүзә апай. Бер йылдан уны килеп тә алғандар. Ләкин 1935 йылда “…семьями не брать…” тигән указ сыҡҡан була. Шуның арҡаһында Хәйрулла ағайҙың үҙен генә алып китәләр. Хәйрулла бабай менән Мөкәрәмә әбейҙең (уларҙы абыз абый, абыз әбей, тип йөрткәндәр)   бер-береһенә ҡарата көслө һөйөү хистәре тураһында һоҡланып һөйләнеләр. Ошо көслө мөхәббәттең шаһиты итеп һаҡлағандыр инде Мөсәллиә апай атаһының шиғыр юлдарын. Ҡыҙы эргәһенә килгән атаһы сирләп (теге биҙгәк сире эләктергән тағын) ҡайта алмау ҡайғыһынан яҙған шиғыры:
Өфө урамына сыҡһам, халыҡ тулы ер йөҙө,

Шуныһы ғына эсемде өҙә-Мөкәрәмәм бер үҙе.

Мөсәллиә алып ҡайтҡан бигрәк тәмле ҙур емеш,

Күҙемде асып ҡараһам, Мөкәрәмәм юҡ имеш.

Мөсәллиә апай бик ябай, ярҙамсыл булған. Туғандарын үҙе эргәһенә йыйған. Өләсәйем Рәзинә лә университетта уҡыған сағында  уға барып йөрөгән. 
Күренекле ғалимә Мөсәллиә Хәйруллина үҙенең бал ҡортолай тырышлығы, уңғанлығы менән ҙур уңыштарға, дәрәжәләргә иреште, танылыу алды. Мөсәллиә Ғәли ҡыҙы 30-ҙан артыҡ монография, 2 тиҫтәгә яҡын методик баҫма, 130-лап фәнни-методик мәҡәләләр авторы. Ғалимә язған дәреслектәр буйынса республика мәктәптәрендә инде нисә быуын белем алған. Ул уҡытыусыларҙың уҡытыусыһы – педагогия фәндәре докторы, рус һәм башҡорт телдәре белгесе, “Башҡортостан республикаһының, РСФСР-ҙың атҡаҙанған фән эшмәкәре”. 
1915 йылдың 15 декабрендә Борай районы Баҡалы ауылында тыуған.
Тәүҙә Баҡалы ауылында уҡый, ә 1928-1929 уҡыу йылдарында Дауытлар ауылында 4-се класты тамамлай.
Бөрө кантоны Кизгәнбаш волосы, Имәнкүпер ауылының (Баҡалының элекке исеме) бик уңған, эшсән, шул уҡ ваҡытта русса ла, ғәрәпсә лә уҡый-яҙа белгән, яңылыҡҡа ынтылған крәҫтиән Хәйрулла ағайҙың ҡыҙы Мөсәллиәнең белем алыуы шулай башлана. Әлбиттә, уҡымышлы атаһынан 5 йәшендә үк ғәрәп яҙмаһын өйрәнгән, ҙур-ҙур сүрәләр ятлаған зирәк ҡыҙ яңыса ла яҡшы уҡый. Бөрө ҡалаһындағы рус-башҡорт мәктәбендә 5-7 кластарҙа белем ала. Яҡшы уҡыусы ғына түгел , ә үҙешмәкәр сәнғәт түңәрәгендә әүҙем ҡатнашыусы, оҫта бейеүсе лә була.

Мәктәпте уңышлы тамамлағандан һуң Мөсәллиә Хәйрулла ҡыҙы Бөрө педагогия техникумында белем ала. Зирәк ҡыҙҙың күп яҡлы һәләте Яңауылда уҡытыусы булып эшләгән сағында тағы ла асыла. Юғары белем алыуға хыялы тынғы бирмәй. Дәреслектәр һатып алып, уларҙы фанер сумаҙанға тултыра ла Мөсәллиә "Казанға китә. Тыуған ерен өҙөлөп һағына ул.
Педагогия институтында 4 йыл буйына "4" һәм "5" билдәләренә генә өлгәшеп, уны уңышлы тамамлай.
Бөйөк Ватан һуғышы ваҡытында йәш белгес Татарстандың Бандюг районында балаларға белем бирә. һуңынан, тыуған яҡтарына ҡайтып, Борай районы Кизгән урта мәктәбендә 2 йыл рус теленән уҡыта.
1945 йылда Мөсәллиә Хәйрулла ҡыҙын Өфөгә, Мәғариф министрлығына эшкә сакыралар. Уның бөтә ғүмере Өфө, Башҡортостан мәктәптәрендә башҡорт-татар балаларына рус теле өйрәтеү менән бәйле.
1954 йылдан—БДУ-да рус теле кафедраһы мөдире, доцент, профессор дәрәжәһенә күтәрелә. Ул халыҡ-ара, бөтә Рәсәй һәм республикала үткәрелгән 100-гә яҡын фәнни конференцияла сығыш яһаған. 
Ғалимә бал ҡортолай тырышлығы, уңғанлығы менән тормош кәрәҙен үреп, ҙур уңыштарға, дәрәжәләргә иреште, танылыу алды.
3. ҺЫҒЫМТА.

Бына бер шәжәрәләге ике вәкилдең тормош үрнәге. Ниндәй генә ауыр тормош шарттарында булһалар ҙа, юғалып ҡалмаған улар; тырышҡан, эшләгән, тапҡан, булдырған. 
Беҙ төшөп ҡалғандарҙан түгел, мин тәрән, ныҡлы тамырлы нәҫелдән!
Был егерме быуынды ҡайҙан белделәр икән тиһегеҙҙер. Башта үҙем дә аптырағайным. Баҡһаң, Әһлиулла бабайҙан нәҫелдән нәҫелгә күсеп килгән ҡөрьән китабы бар икән, уның ситенә нәҫел тураһындағы мәғлүмәттәр быуында быуынға ғәрәпсә яҙыла килгән. Мөсәллиә апай шуларҙы үҙе тәржемә иткән, тәртипкә һалған. Өләсәйем Хәбибәнән ҡалған ҡөрьән дә һаҡлана Рәзинә өләсәйемдә, ул да мәғлүмәттәргә бик бай.
Муллағәлиева Ләйлә, 6 класс, Борай 2-се һанлы гимназияһы
























